
Nafarroako Ospitaleko Neurokirurgia Zerbitzuak berrogei urte bete ditu
Urteotan 16.000 pertsona operatu dituzte bertan, eta gaur egun, 500 kirurgia ebakuntzatik gora egiten dituzte urtean

Ostirala, 2008ko ekainaren 27a. Nafarroako Ospitaleko Neurokirurgia Zerbitzuak berrogei urte bete ditu. Francisco Aguilera Lobo doktoreak sortu zuen, 1968an, eta harrezkero Foru Komunitateko osasun sare publikoko 16.000 pertsona operatu dituzten bertan. Gaur egun, 500 kirurgia ebakuntzatik gora egiten dituzte urtean. 

Urtemuga dela-eta, María Kutz Peironcely Osasun Departamentuko kontseilariak zorionak eman dizkie Zerbitzuko sendagileei, eta ondoren, operazio-gelak ikustera joan da, Eduardo Portillo Bringas sendagile-buruarekin. Portillok espezialitate kliniko horretako xehetasun batzuen berri eman dio kontseilariari, eta baita kirurgia tekniken bilakaeraren berri ere. Gainera, Neurokirurgia Zerbitzuan egiten dituzten ebakuntzetako batzuk erakutsi dizkio, birtualki. 


Neurokirurgia Zerbitzuan operatzen dituzten patologiak (eta horien ehunekoak) honako hauek dira: garuneko tumoreak (%20), bizkarrezurreko patologiak (%30), traumatismoak (%20), garuneko hodietako patologiak (%10), neurokirurgia pediatrikoa (%10), eta beste batzuk, hala nola minaren tratamendu kirurgikoa eta hidrozefaliaren tratamendua (%10). Gaur egun, tumoreek eta hodietako patologiek gora egin dute, eta traumatismoek, berriz, behera. 
Ebakuntzen iraupena eta operazio ondoko egonaldia

Neurokirurgiak bilakaera nabarmena izan du azkeneko hamarkadan. Patologia batzuetan zauri txikiko kirurgia eta mikrokirurgia erabiltzen hasi dira, eta ondorioz, ebakuntzen erasokortasuna murriztu egin da. Gainera, ebakuntzen eta operazio ondoko suspertze aldiaren iraupena ere txikitu egin dira. Bestalde, gaur egungo operazio-gelak goi mailako teknologia duten ekipamenduz hornituta daude. 
Neurokirurgiako ebakuntzen iraupena kasuan kasuko patologiaren mende dago. Patologiarik ohikoenetako ebakuntzen batez besteko iraupenak honako hauek izaten dira: trigeminoko edo gerrialdeko rizolisia, 30 minutu; gerrialdeko disko hernia, 45-60 minutu; lepoaldeko disko hernia, 75-90 minutu; larrialdiko kraneotomia (odoljario edo traumatismoen ondorioz, oro har), 2 ordu; konplexuak ez diren tumoreen erauzketa, 3 edo 4 ordu; eta tumore konplexuen erauzketa, 5 ordutik gora. 
Programatutako operazioen ondoko egonaldia 24 ordukoa izaten da kasuen %95ean (Zainketa Intentsiboetako Unitatean). Patologia batzuk, hala nola rizolisia (neuralgia kasuetan nerbioa ahultzea), gaixoa ospitaleratu gabe operatzen dituzte, modu anbulatorioan. Ospitalean (solairuan) egiten den batez besteko egonaldia patologiaren araberakoa izaten da: gerrialdeko eta lepoaldeko disko hernien kasuan, 3 edo 4 egun ohiko kirurgia erabili bada, eta 2 egun, mikrokirurgia erabili bada; hodietako patologien kasuan (ebakuntza programatuak), 2 edo 3 egun; eta garezur barruko patologietan, 7 egun.
Giza faktoreak
Eduardo Portillok nabarmentzen duenez, Neurokirurgia Zerbitzuaren ondasun nagusia bertako sendagileak eta erizainak dira. Talde orekatua da. Batzuek urte asko daramatzate lanean, eta eskarmentu handia dute; beste batzuk, berriz, gazteagoak dira, eta trebakuntza maila handia dute, kasuan kasuko espezialitatean. Guztiek ere curriculum zabala dute, lanari zein ikasketei dagokienez. 

Portillo doktorea bera 1975ean hasi zen lanean Neurokirurgia Zerbitzuan, eta 1979an, sendagile laguntzaile izendatu zuten. 2000z geroztik Zerbitzuaren buru da. Neurokirurgiako ikasketak Paris, Birmingham, Berlin eta Montrealen egin zituen, Nafarroako Gobernuko bekekin. Nafarroako Unibertsitateko Medikuntza Fakultateko irakaslea da, eta Nafarroako Unibertsitate Publikoarekin elkarlanean jarduten da, graduatu ondoko programetan. 

Neurokirurgia Zerbitzuko taldeko kideak honako hauek dira: 

- Luis Yllanes Luza, 38 urteko eskarmentua neurokirurgian. Doktorego tesia cum laude eta Nafarroako Unibertsitateko irakasle elkartua. 

- Alberto Gallo Ruiz, 35 urteko eskarmentua lanean. Nafarroako Unibertsitateko irakaslea.

- Javier Azcona Gonzaga, 30 urteko eskarmentua. Nafarroako Unibertsitateko irakaslea.

- Alfonso Vázquez Miguel, 15 urteko eskarmentua duen sendagile laguntzailea. Nafarroako Ospitalean trebatu zen sendagile egoiliar gisa. Nafarroako Unibertsitateko irakaslea da. Doktorego tesia egiten ari da. Neurokirurgiako Europar Sozietatearen titulua du (espezialitateko bost ikasturte eta dagokion azterketa egin ondoren ematen duten titulua). Sendagile egoiliarren tutorea da. 

- Idoia Zazpe Cenoz. Nafarroako Ospitalean trebatu zen sendagile egoiliar gisa, eta bertako sendagile laguntzailea da. Nafarroako Unibertsitateko irakaslea da. Doktorego tesia 2004an irakurri zuen. Estatuko neurokirurgia batzorde batzuetako kide da, eta gaiari buruzko zenbait liburu idatzi ditu, beste batzuekin batera. Alfonso Vázquezek bezalaxe, Neurokirurgiako Europar Sozietatearen titulua du. Parisen egin izan ditu ikasketak, Nafarroako Gobernuaren beka batekin. 

- Juan Carlos García Romero. Barruko mediku egoiliarra da Nafarroako Ospitalean (4. urtea), eta Nafarroako Unibertsitatean praktiketako irakasle laguntzaile gisa aritzen da. Ikerketarako nahikotasuna gaindituta dauka. 
- Eva López Rodríguez. Barruko mediku egoiliarra da Nafarroako Ospitalean (3. urtea), eta Nafarroako Unibertsitatean praktiketako irakasle laguntzaile gisa aritzen da. Ikerketarako nahikotasuna gaindituta dauka.

- Celia Arregui Martinicorena, 25 urteko eskarmentua Neurokirurgia Zerbitzuan. Erizaintza unitateko burua da (oposizio bidez). Irakasle jardun izan da Nafarroako Unibertsitate Publikoko Erizaintza Eskolan, eta besteak beste, Neurokirurgiako Erizaintza lanik onenaren Saria lortu zuen Neurokirurgiako Erizainen Biltzar Nazionalean (2001, Tenerife), Zerbitzuko gainerako erizainekin batera. 

- Carmen Esparza Senosiáin, 25 urteko eskarmentua Neurokirurgia Zerbitzuko kirurgia arloko arduradun gisa. Nafarroako Unibertsitate Publikoarekin elkarlanean jarduten da, irakasle, Erizaintza Kirurgikoko Adituak trebatzeko ikastaroetan. 

- Maite de León. Zerbitzuan lanean hasi den azkeneko pertsona da. Kontsulta arloaren arduraduna da. 

